
Sejarah memainkan peranan penting dalam arus transisi negara. Sejak detik Tunku Abdul Rahman melaungkan kalimat Merdeka hingga ke laungan semangat cemerlang, gemilang dan terbilang era Dato' Seri Abdullah Ahmad Badawi, negara kita kian mencapai arus perubahan dalam segenap aspek sejak Merdeka. Dari sebuah negara yang hanya bergantung kepada pertanian hingga k-ekonomi yang mementingkan aspek ilmu pengetahuan dalam penjanaan dan pembangunan ekonomi. Dimensi perubahan kemajuan material dan mentaliti dari generasi ke generasi bergerak selari dalam usaha mencapai matlamat penuh visi dan misi Wawasan 2020 sebagai negara maju dalam pembangunan ekonomi seiring dengan ketinggian akhlak dan moral dikalangan rakyat yang berbilang kaum dan budaya. Daripada sejarah kita sebagai negara merdeka dan berdaulat, lima pengajaran dapat dilihat dalam aspek pendidikan, ekonomi, agama dan sosiobudaya, sains dan teknologi serta hubungan serantau dan antarabangsa.

Pengajaran pertama, bidang pendidikan adalah perkara terpenting dalam melahirkan rakyat yang berilmu pengetahuan, berakhlak mulia, berketerampilan dan seimbang antara rohani dan jasmani. Sistem pendidikan negara sering mengalami perubahan seiring dengan perubahan zaman pemikiran masyarakat. Pada zaman penjajahan British, sistem pendidikan lebih mencerminkan unsur-unsur perkauman dan sukatan pelajaran yang digunakan tidak seragam antara kaum.

Selepas merdeka, sistem pendidikan digubal beberapa kali untuk mencapai matlamat untuk melahirkan masyarakat merdeka yang seimbang dan harmoni dari segi intelek, rohani dan jasmani berdasarkan kepercayaan dan kepatuhan kepada Tuhan. Politik "pecah dan perintah" yang dipraktikan pihak penjajah Inggeris di Tanah Melayu memberi kesan kepada sistem pendidikan negara. Oleh itu, penggubalan diperlukan kerana sistem pendidikan negara menentukan hala tuju pembangunan insan dan pembentukan akhlak dan sahsiah yang terkandung dalam Falsafah Pendidikan Negara, FPN (Ibrahim 2005)
Pada awal 2001, Bahasa Inggeris diambil semula sebagai bahasa pengantar khusus untuk mengajar subjek kritikal seperti Sains dan Matematik, bermula dari sekolah rendah hingga ke institusi pengajian tinggi. Pelaksanaan diharap dapat melahirkan pelajar-pelajar yang dapat menguasai bidang sains dan mahir berkomunikasi dalam bahasa tersebut, terutamanya memandangkan  banyak sumber utama rujukan mata pelajaran tersebut dalam Bahasa Inggeris.

Walaubagaimanapun, pada dasarnya, pengajian dalam Bahasa Inggeris ini pada peringkat awalnya mendapat tentangan hebat daripada segolongan ahli akademik dan cendekiawan, terutamanya pengamal bahasa, penggiat sastera dan pencinta bahasa ibunda tempatan. Sehingga ke saat ini tentangan masih kedengaran dan disalurkan melalui pelbagai diskusi dan seminar. Namun begitu, kerajaan melalui Kementerian Pelajaran dan Kementerian Pengajian Tinggi nekad tetap melaksanakannya hingga ke kini. Hal ini menjadi isu polemik dikalangan ahli politik dan para akademik sendiri.

Setelah 49 tahun merdeka, sistem pendidikan sering mengalami perubahan sesuai dengan tuntutan semasa. Pada permulaan sistem persekolahan moden diperkenalkan oleh penjajah British pada pertengahan abad ke-19, ibu bapa tidak berminat menghantar anak-anak perempuan mereka untuk belajar di sekolah. Namun begitu dewasa ini, kaum hawa telah mendominasi sekolah-sekolah bertaraf elit dan juga institusi-institusi pengajian tinggi. Tambahan lagi, telah ramai wanita memperoleh pendidikan hingga ke peringkat tertinggi malah ada di antara mereka memegang jawatan tinggi dalam sektor kerajaan mahupun swasta.

Sistem persekolahan juga telah diperkemaskan dan dimantapkan dengan teknologi maklumat melalui perbelanjaan besar kerajaan dengan membina makmal komputer di setiap sekolah diseluruh negara dalam usaha melahirkan generasi yang celik IT untuk mengharungi dunia globalisasi yang penuh mencabar. Dalam usaha mewujudkan perpaduan dan persefahaman antara kaum yang lebih erat, kerajaan dengan inisiatif bijak telah melancarkan program Sekolah Bestari yang padat dengan kurikulum yang dipercayai dapat mewujudkan komunikasi dan kerjasama para pelajar antara kaum dari peringkat sekolah sekolah rendah lagi.

Pengajaran kedua; ekonomi merupakan faktor pengajaran terpenting dalam menentukan corak masyarakat yang seimbang dari segi pemilikan kekayaan. Penguasaan ekonomi sentiasa menjadi isu sensitif masyarakat di negara ini. Sejarah hitam ekonomi negara berlaku akibat ketidakseimbangan kekayaan dan pemilikan harta benda antara kaum Cina yang menguasai empayar perniagaan dengan kaum majoriti Melayu yang rata-ratanya bekerja sebagai petani di kampung-kampung dan peniaga kecil membawa kepada peristiwa hitam 13 Mei. Kemusnahan material bukan senang untuk diganti apatah lagi untuk mengembalikan keyakinan dan kepercayaan antara kaum ketika itu. Begitu banyak pengajaran yang dapat dipelajari daripada sejarah pahit ini.

Bermula dari peristiwa malang tersebut, kerajaan telah merangka pelan proaktif dalam usaha mengembalikan kepercayaan rakyat dalam usaha percaturan ekonomi negara keseluruhannya secara tegas dan saksama di samping menjaga kepentingan dan sensitiviti setiap kaum demi menjamin keselamatan dan keamanan negara. Rentetan itu, tercetus idea untuk pelaksanaan rancangan jangka panjang Dasar Ekonomi Baru (DEB) pada 1971 yang berterusan hingga ke hari ini yang lebih cenderung kepada membasmi kemiskinan dan mewujudkan perpaduan kaum dengan mengimbangi ekonomi antara kaum dalam negara.

Pengajaran lain dari sudut ekonomi ini ialah kita seharusnya memanfaatkan sebaik mungkin kurniaan Tuhan. Negara kita kaya dengan tanah yang subur, keadaan geografi, kepelbagaian hasil bumi dan iklim yang sesuai yang dapat memberi input kepada nilai komersil. Tambahan lagi, penyelidikan harus berterusan untuk kebaikan dan keuntungan dalam jangka masa panjang di masa hadapan. Dewasa ini, kerajaan melalui Rancangan Malaysia ke-9 telah merangka perbelanjaan yang besar dalam menjana ekonomi negara melalui sektor pertanian dengan pengaplikasian teknologi terkini.

Selain itu, pelan perangkaan k-ekonomi iaitu melalui ilmu pengetahuan khusus dalam sains dan teknologi yang dapat diaplikasi menjadi produk yang mempunyi nilai komersial yang tinggi dalam pasaran dalam dan luar negara, dijangka akan meransangkan lagi ekonomi negara. Disamping itu, kerajaan juga tidak mengabaikan sektor perindustrian yang telah berkembang maju dan mendapat tempat di pasaran antarabangsa yang kompetitif. Seharusnya kita mengambil iktibar daripada krisis kewangan1 yang melanda negara kita dan Asia Tenggara pada pertengahan tahun 1997 dan memastikan ia tidak berulang.

Pengajaran ketiga dari segi agama dan sosiobudaya, konsep ketimuran masih  mengekalkan adab, etika, budaya, maruah dan pegangan kuat dalam agama walaupun     pelbagai budaya asing  mencalarkan sedikit demi sedikit prinsip ketimuran ini. Masyarakat hari ini semakin sedar dan peka akan peranan agama dan pengamalan budaya dalam mengeratkan silaturrahim antara kaum seperti sambutan bersama perayaan setiap kaum melalui amalan rumah terbuka dan sebagainya.
Konsep Islam Hadari yang direncanakan oleh Perdana Menteri kelima Malaysia, Dato' Seri Abdullah Hj. Ahmad Badawi,  menekankan soal pembangunan modal insan dalam aspek pencapaian tinggi dalam bidang sains dan teknologi  seiring dengan ketinggian akhlak dan etika . Kebebasan beragama dan pengamalan pelbagai budaya dalam masyarakat majmuk adalah salah satu contoh demokrasi dan keterbukaan kerajaan selaku pemerintah. Hal ini adalah disebabkan setiap agama dan pengamalan budaya di negara ini menganjurkan kepada pembentukan akhlak yang baik dikalangan penganutnya. Disamping pegangan dan kepatuhan kepada ajaran agama ini dipercayai dapat menangkis dan menghindar anasir-anasir yang boleh merosakkan akhlak khususnya dikalangan para belia.

Kerajaan hari ini amat prihatin dan sedar akan peranan budaya dalam menyumbang kepada aktiviti kemasyarakatan yang membantu dan mendidik para masyarakat amnya dan remaja khususnya. Pelbagai program dan kempen dijalankan bagi membantu remaja meningkatkan pembentukan akhlak dan sahsiah, kepimpinan dan keyakinan diri remaja seperti aktiviti Rakan Muda, program latihan khidmat negara (PLKN), program bakti siswa dan seumpamanya. Maka, dapat dirumuskan bahawa perubahan masyarakat terhadap peranan agama dan budaya sangat penting dalam proses mewujudkan masyarakat yang taat pada ajaran agama beretika, berakhlak mulia dan berketerampilan disamping pengamalan nilai-nilai murni sesuai dengan adab dan budaya ketimuran.

Pengajaran keempat; pencapaian tinggi dalam bidang sains dan teknologi amat penting dalam proses negara yang sedang membangun dalam usaha mencapai taraf negara maju seiring dengan arus pemodenan dan kecanggihan teknologi maklumat dan komunikasi yang tidak terbatas. Perhubungan yang semakin mudah dan pantas menyebabkan dunia terasa begitu kecil. Kemudahan dan insfrastuktur yang canggih melalui pengaplikasian teknologi tinggi akan menarik perhatian kepada golongan pelabur asing untuk datang melabur di negara ini. Mungkin dahulu orang lain ingat kita masih hidup  di paya, tetapi kini kita sudah ada menara berkembar Petronas, KLCC, jaringan teknologi MSC dan Putrajaya, mercu kebanggaan negara.

Bidang bioteknologi dan teknologi nano sejak 10 tahun kebelakangan ini semakin pesat membangun dan hangat diperkatakan melalui pembentangan ilmiah dan seminar-seminar seluruh negara. Untuk memajukan sektor bioteknologi  ini, negara kita telah merangka perbelanjaan yang besar untuk meningkatkan keupayaan negara dalam bidang Bioteknologi dan teknologi nano.

Akhir-akhir ini, ICT2 semakin diterima umum sebagai satu budaya baru yang boleh memberansangkan pembangunan ekonomi dan social sesebuah negara. ICT dalam hal ini dikaitkan dengan usaha-usaha untuk menambah kekayaan melalui pertukaran idea, pengetahuan dan data, yang kesemuanya bergantung kepada penggunaan teknologi tinggi dan mantap (Omar Abdul Rahman, 1993). Pendapat - pendapat tersebut telah mendorong langkah-langkah khas3 untuk menerapkan ICT sebagai salah satu komponen utama dalam usaha negara mencapai Visi 2020 sebagai sebuah negara maju dan matang (Mahathir, 1991)4.

Oleh itu, dari pengajaran melalui sudut kepentingan sains dan teknologi, dapat dirangkumkan betapa pencapaian tinggi dalam ilmu sains memudahkan kita untuk membina dan mengaplikasi teknologi. Dr. Mahathir pernah menyebut bahawa negara yang kaya ilmu tidak akan miskin tetapi negara yang miskin ilmu tidak akan kaya.

Pengajaran kelima adalah dari segi, hubungan serantau dan antarabangsa. Sejak merdeka lagi, Malaysia telah mengamalkan dasar luar yang aktif dalam sistem politik antarabangsa. Dasar luar negara mempunyai diformulasi hubungan rapat dengan dasar-dasar dalam negara iaitu untuk menjaga kepentingan dan keamanan rakyat. Di bawah kepimpinan Tunku Abdul Rahman, dasar luar lebih becorak pro-Barat anti-komunis disebabkan oleh perang dingin Amerika- Rusia ketika itu. Tempoh tersebut adalah tahap terpenting dalam dasar luar negara kerana Tanah Melayu baru sahaja merdeka dan soal keselamatan dan ekonomi masih belum kukuh. Maka, Tanah Melayu sangat memerlukan kerjasama dari kerajaan Britain.

Penglibatan aktif politik serantau pada peringkat ASEAN6 mengukuhkan lagi kedudukan Malaysia sebagai negara merdeka dalam konteks antarabangsa negara. Malaysia aktif berperanan  di peringkat antarabangsa dan membantu menyelesaikan beberapa krisis dunia seperti di Congo, Indo-China, Namibia, Afrika Selatan, Somalia dan Iran-Iraq. Negara kita juga diberi kepercayaan sebagai ahli tetap Majlis Keselamatan PBB sebanyak tiga kali dan ini mengiktirafkan peranan negara berhubung isu-isu antarabangsa (Mohamad, 2005).

Peranan yang dimainkan oleh Malaysia memungkinkan negara kita lebih dikenali. Ini secara langsung mendatangkan faedah kepada negara dari segi hubungan diplomatik dan persahabatan yang erat untuk jangka masa panjang.
 Kesimpulannya, pengajaran dan teladan dari sudut pendidikan, ekonomi, agama dan sosiobudaya, sains dan teknologi serta hubungan serantau dan antarabangsa secara tersurat menuntut kita menyelami dan menghayati semangat dan tuntutan Rukun Negara, memahami gagasan dan cabaran Wawasan 2020 bagi menyemarakkan lagi semangat patriotisme untuk menjamin ketahanan bangsa, negara dan agama pada masa akan datang.

Era pasca-modenisme hari ini juga menuntut kita agar lebih komited dan bersungguh-sungguh dalam mencapai kemajuan diri dan negara dalam persaingan sengit era globalisasi. Kita dikehendaki menjadi individu glokal yang secara aktif dan agresif memainkan peranan masing-masing sebagai rakyat Malaysia. Menurut kata Dr. Mahathir sebelum beliau mengakhiri pembentangan belanjawan negara dalam Rancangan Malaysia ke-7,  " Kita tidak selalu salah, orang lain pun bukannya selalu betul, oleh itu harus berfikir dan bertindak menurut acuan kita".

Akhir sekali, sebagai rakyat yang merdeka jiwa dan raga, kita seharusnya mempunyai kerangka berfikir sistematik serta mempunyai wawasan yang luas terhadap kemajuan bangsa dan negara melalui sikap positif dan berpandangan jauh kehadapan. Dengan itu kemerdekaan dapat dilihat dalam erti kata sebenarnya dan dihayati dalam kehidupan kita, bagi diwarisi generasi akan datang.

(1,747 words)
Nota Akhir
1Banyak pendapat timbul tentang punca-punca berlakunya krisis tersebut. Namun pendapat yang paling popular menyalahkan kelemahan amalan kapitalisme Asia sebagai dalang kepada kejatuhan ekonomi Asia pada pertenhgahan tahun 1997. Asia Tengara dikatakan sengaja mengundang masalah kerana sistem kewangan penuh dengan rasuah, perdagangan dalaman, pentadbiran korporat yang lemah, dan kerana pemimpin politik dan ekonomi Asia mengamalkan kapitalisme kroni (Hamilton, 1999) 

2Information and communication technology
3Sebagai satu langkah khas, kerajaan telah mengasaskan Koridor Raya Multimedia Malaysia(MSC) sebagai langkah utama untuk mencapai tujuan tersebut. MSC dijangka akan memain peranan penting seperti Silicon Valley di Amerika Syarikat dalam meningkatkan pembangunan ICT di Negara ini.

4Dr. Mahathir menyarankan "pengetahuan" sebagai salah satu faktor utama dalam membentuk K-ekonomi dan masyarakat negara Malaysia. Beliau berpendapat, "in our pursuits towards developing the K-economy, knowledge has to replace labour land capital as the key factors of production in our economy. The challenge is to develop this knowledge among our citizens so that our success will be due to the contribution of Malaysian talent and knowledge wokers " (NST, April 4th 2001 )

5Masar luar menurut Chamil Wariya boleh ditafsirkan sebagai "...alat atau instrument oleh sebuah Negara untuk berinteraksi dengan sebuah Negara yang lain, baik yang berjiran dengannya atau berada jauh darinya. Melalui dasar luar ini, kita menyatkan pendirian kita terhadap perkembangan dan pergolakan yang berlaku di luar sempadan negara kita dalam hubungan antara bangsa" (Chamil Wariya, 1989)

6Persatuan Negara-negara Asia Tenggara.
7Menurut Ruhanie Ahmad "Patriotisme adalah manifestasi semangat perjuangan dan pengorbanan yang tulen lagi abadi. Semangat ini lahir daripada jalinan serta himpunan nilai-nilai cinta, kasih, sayang dan kesetiaan seseorang insan kepada nusa dan bangsanya. Nilai-nilai murni ini pula wujud atas kesungguhan, dedikasi, dan komitmen seseorang insan untuk mempertahankan kemerdekaan negara...."

